
PERSBERICHT / KOMUNIKADO PA PRENSA

Voorlichting & Protocol

26 – 02 - 2008
AREA DI RESERVA PA PISKANAN LEGALMENTE STIPULA
Kralendijk: Kolegio Ehekutivo di Teritorio Insular di Boneiru a tuma un desishon ku entrante 1 di yanüari di e aña aki ta instalá dos área di reserva pa piskánan den parke marino. E área di reserva pa piskánan ta situá entre Playa Chachacha i Jachthaven na Plaza Resort. E otro área di reserva  ta situá entre Punt’i Waya (Poort van Hato) i e Jachthaven na Harbour Village. For di 1 di yanüari 2008 ta prohibí pa piska den e áreanan aki.

A stipulá e lokalidatnan aki den konsulta ku e piskadónan lokal. Meta di e reserva ta pa drecha e posishon di e piskánan riba refnan rònt Boneiru.
E indikashon di e áreanan di reserva ta un akshon for di e plan di maneho di naturalesa di gobièrnu. E áreanan di reserva ta parti di e plan di maneho ku Stinapa a stipulá pa parke marino. Durante e último añanan Stinapa konhuntamente ku e sekshon di Maneho di Ambiente i Naturalesa di e servisio di DROB a investigá e idea mas aleu i a traha riba dje den konsulta ku sientífikonan, piskadónan i otronan ku ta enbolbí.
Kolegio Ehekutivo di Teritorio Insular di Boneiru a base di e Ordenansa di Ambiente di Marina a stipulá dos área di reserva pa piskánan. Den e áreanan indiká por piska solamente piskánan ku ta wòrdu usa pa as. Ta konsiderá komo piskánan pa as: masbangu, mas grandi ku 8 centimeter, boka largu mas grandi ku 20 centimeter i Moulo mas grandi ku 15 centimeter.

Pa evitá ku lo por violá e reglanan nobo e rangernan di Stinapa ta supervisá e áreanan aki.
Ainda por piska den e dos otro áreanan di reserva di e parke marino, ku ta eksistí ya pa añanan, es desir entre Karpata i Bopec i e área di Playa Frans te ku Boka Slagbaai. Den e áreanan aki nada no ta kambia.

E piskadónan di Boneiru a nota e último añanan ku nan ta kohe ménos piská i ku e piskánan ta mas chikí ku 10 aña pasa. Tambe for di investigashonnan sientífiko ta konosí ku a piska di mas den e refnan di Boneiru. Meronan grandi manera Yakupeper, Purunchi, Olito, Djufes ta birando mas skars. Tambe e populashon di ‘Snappers’ manera ‘Caranito’ ta bahando.

Na St. Lucia, i tambe otro partinan di mundu, piskadónan a deskubrí ku áreanan di reserva pa piská ta un forma pa solushoná e problema aki. Áreanan di reserva pa piská ta áreanan pues kaminda ta prohibí pa piska. Esaki ta parse kontradiktorio pa ku e interes di e piskadó, pero en realidat esaki no ta asina. Den e áreanan kaminda no tin mag di piska mas, e piskánan di ref por prokrea sin estorbo. E piskánan na un dado momentu ta bai for di e áreanan di reserva pa áreanan kaminda si por piska. Di e manera aki e piskadónan ta kohe mas piska i piskánan mas grandi ku normal.

Tambe sambuyadónan ta kontentu ku e áreanan di reserva pa piskánan, pasombra sambuyadónan ta haña interesante pa mira piskánan grandi bou di laman. Piskánan grandi ta stimulá turismo di buseo.Tambe pa naturalesa bou di laman áreanan di reserva di piská ta faborabel pasobra ku presensia di piskánan grandi prokreashon ta garantisá.

E balansa natural riba refnan ta keda den balansa. 

